განმარტებითი ბარათი
„ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის N126 დადგენილებაში ცვლილების შეტანის თაობაზე
საქართველოს მთავრობის დადგენილების პროექტზე

	1. ინფორმაცია სამართლებრივი აქტის პროექტის შესახებ 
„საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონში განხორციელებული ცვლილებების შესაბამისად, დადგენილების პროექტით პირველი მუხლის მე-2 პუნქტის „ა“ ქვეპუნქტში იცვლება საქართველოს სოფლის მეურნეობის სამინისტროს სახელწოდება. ამავე პუნქტის „ა“ ქვეპუნქტში, „ბ“ და „გ“ ქვეპუნქტებში, ასევე მე-13 მუხლში იცვლება საქართველოს შრომის, ჯანმრთელობისა და სოციალური დაცვის სამინისტროს სახელწოდება.

დადგენილებით დამტკიცებული „სოციალურად დაუცველი ოჯახების მონაცემთა ერთიანი ბაზის ფორმირების წესის“ მე-2 მუხლის „ნ“ პუნქტს ემატება „ნ.ზ“ ქვეპუნქტი. მართალია, 18 წლამდე ასაკის პირი არ გაითვალისწინება შრომისუნარიან წევრად, თუმცა, დადგენილებაში დაზუსტების მიზნით, აღნიშნული ცვლილებით, ხდება 18 წლამდე ასაკის პირის დამატება დადგენილებაში განსაზღვრულ იმ პირთა კატეგორიისათვის, რომლებიც არ მიეკუთვნებიან არამომუშავე შრომისუნარიან წევრებს. 
საქართველოს საკონსტიტუციო სასამართლოს 2018 წლის 11 მაისის გადაწყვეტილებით, რომლის თანახმადაც არაკონსტიტუციურად იქნა ცნობილი „ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის №126 დადგენილებით დამტკიცებული „სოციალურად დაუცველი ოჯახების მონაცემთა ერთიანი ბაზის ფორმირების წესის“ მე-5 მუხლის მე-5 პუნქტი საქართველოს კონსტიტუციის მე-14 მუხლთან და მე-17 მუხლის პირველ პუნქტთან მიმართებით. შესაბამისად, მიზანშეწონილია ამოღებულ იქნას წესის მე-5 მუხლის მე-6 პუნქტი.
გამომდინარე იქიდან, რომ „სოციალურად დაუცველი ოჯახების მონაცემთა ბაზა“ გამოიყენება როგორც ცენტრალური, ისე ადგილობრივი თვითმმართველობების მიერ სხვადასხვა პროგრამების დაგეგმისათვის, მნიშვნელოვანია მონაცემთა ბაზის ადმინისტრირების დახვეწა და საარსებო შემწეობის მიმღები ოჯახებისათვის დადგენილი რეგულაციების ანალოგიური ნორმების შემოღება. შესაბამისად, დადგენილების პროექტით ცალსახად და მკაფიოდ განიმარტება ადმინისტრირების რიგი საკითხები, რომლებიც დადგენილებით დამტკიცებული „სოციალურად დაუცველი ოჯახების მონაცემთა ერთიანი ბაზის ფორმირების წესის“ თანახმად, უფრო ზოგადად არის განსაზღვრული. კერძოდ, მე-6 მუხლის პირველი პუნქტის „დ“ ქვეპუნტში ზუსტდება ოჯახის ვალდებულება რა შემთხვევაში უნდა აცნობოს ოჯახმა სააგენტოს ოჯახში განხორციელებული ცვლილების (გარდაცვალება, გამოკლება, დამატება, საზღვარგარეთ 3 თვეზე მეტი ვადით წასვლა).
მე-6 მუხლს ემატება 12 პუნქტი, რათა საარსებო შემწეობის მიმღები ოჯახების ანალოგიურად მონაცემთა ბაზაში რეგისტრირებულ ოჯახებთან მიმართებაშიც განისაზღვროს რას ნიშნავს „სოციალურ-ეკონომიკური მდგომარეობის ცვლილება“. სოციალურ-ეკონომიკური მდგომარეობის ცვლილებად ითვლება მხოლოდ ოჯახის წევრ(ებ)ის შემოსავლის გაზრდა/გაჩენა (გარდა იმ შემთხვევისა, როდესაც სსიპ – შემოსავლების სამსახურის მიერ მიწოდებულ ხელზე აღებული ხელფასის (ყველა სხვა ანაზღაურების ჩათვლით) ოდენობას (საშუალოდ, ბოლო 4 თვეში ოჯახის ერთ წევრზე გაანგარიშებული) და  „ოჯახის დეკლარაციის“ შესაბამის გრაფაში - „ხელფასი (ყველა სხვა სახის ანაზღაურების ჩათვლით)“ დაფიქსირებულ (საშუალოდ, ოჯახის ერთ წევრზე გაანგარიშებული) ოდენობას  შორის სხვაობა ტოლია ან ნაკლებია 175 ლარზე), უძრავი ქონების ან/და საქართველოს მთავრობის 2014 წლის 31 დეკემბრის N758 დადგენილებით დამტკიცებული „სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიით“ გათვალისწინებული მოძრავი ქონების შეძენა (მსუბუქი, სამგზავრო, ან სატვირთო ავტომობილები (არასაბჭოთა წარმოების), ტრაქტორები (გარდა მინიტრაქტორისა), კომბაინები და თესლის ჩამყრელი აპარატები).
გარდა ამისა,  საქართველოს მთავრობის 2014 წლის 31 დეკემბრის N758 დადგენილებით დამტკიცებულ „სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიაში“, რომლის თანახმადაც მინიმალური სამომხმარებლო კალათის ღირებულებად განისაზღვრა საქართველოს სტატისტიკის ეროვნული სამსახურის მიერ გაანაგრიშებული 2018 წლის პირველი კვარტლის საშუალო მონაცემი - 175 ლარი, შესაბამისად, მიზანშეწონილად იქნა მიჩნეული შემოსავლების ნაწილში, საშეღავათო პირობად 150 ლარის ნაცვლად განისაზღვროს 175 ლარი. 
აღსანიშნავია, რომ სხვადასხვა ადმინისტრაციული ორგანოების მიერ წარმოებულ მონაცემთა ბაზებზე სსიპ სოციალური მომსახურების სააგენტოს წვდომა საშუალებას იძლევა სააგენტოში შემოსული დადასტურებული ინფორმაციის შემთხვევაში, მონაცემთა ბაზაში რეგისტრაციის შეწყვეტა უზრუნველყოს ცენტრალიზებულად, სააგენტოს უფლებამოსილი პირის ოჯახში ვიზიტის გარეშე, რითაც იზოგება ადამიანური და ფინანსური რესურსი. შესაბამისად, მე-8 მუხლს ემატება 71 პუნქტი, რომელიც მიღებული ან აღმოჩენილი (გამოვლენილი) დადასტურებული ინფორმაციის გათვალისწინებით სააგენტოს აძლევს მონაცემთა ბაზაში რეგისტრაციის ცენტრალიზებულად შეწყვეტის შესაძლებლობას. 	 
		2. პროექტის მიღებით გამოწვეული საფინანსო-ეკონომიკური შედეგების გაანგარიშება
	პროექტი მიღება არ არის დაკავშირებული სახელმწიფო ბიუჯეტიდან დამატებითი ხარჯების გამოყოფასთან.
		3. პროექტის მოსალოდნელი შედეგი
პროექტის ძალაში შესვლის შედეგად დაიხვეწება სოციალურად დაუცველი ოჯახების მონაცემთა ბაზის ადმინისტრირების პროცესი. 

4. პროექტის განხორციელების ვადები
პროექტის განხორციელება არ არის დაკავშირებული რაიმე კონკრეტულ ვადასთან.  

5. პროექტის ავტორი დ წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.      

განმარტებითი ბარათი
„საჯარო სამართლის იურიდიული პირის - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის ბალანსზე რიცხული მოძრავი ქონების უსასყიდლო სარგებლობაში გადაცემაზე თანხმობის მიცემის შესახებ“ საქართველოს მთავრობის  2016 წლის 15 აგვისტოს N1645 განკარგულებაში ცვლილების შეტანის თაობაზე“
 საქართველოს მთავრობის განკარგულების პროექტზე

ინფორმაცია პროექტის შესახებ

	ჯანმრთელობის მსოფლიო ორგანიზაციის მონაცემებით, ყოველი 1000 ახალშობილიდან დაახლოებით ხუთს აღენიშნება თანდაყოლილი ან ადრეულ ასაკში გამოვლენილი სენსონევრული სიყრუე ან მწვავე თუ ღრმა ხარისხის სმენის დარღვევა, რაც იწვევს ბავშვებში მეტყველების, ვერბალური კომუნიკაციის და კოგნიტიური უნარების შენელებულ განვითარებას და ძირითად ბარიერს წარმოადგენს ბავშვთა სოციალურ ინტეგრაციის, ინტელექტუალური განვითარების და საზოგადოების სრულფასოვან წევრად ჩამოყალიბების კუთხით. აღნიშნული დარღვევების პრევენცია შესაძლებელია ბავშვთა სმენის დარღვევების ადრეული დიაგნოსტიკის და შესაბამის სამკურნალო/სარეაბილიტაციო პროგრამებში დროული ჩართვის გზით.

		ახალშობილთა სმენის დარღვევების ადრეულ ასაკში გამოვლენის, გეოგრაფიული ხელმისაწვდომობის გაუმჯობესების და სკრინინგულ კვლევებზე მოცვის არეალის გაფართოების მიზნით (2018 წლის 1 მარტამდე „დედათა და ბავშვთა ჯანმრთელობის სახელმწიფო პროგრამა“ უზრუნველყოფდა ახალშობილთა სმენის სკრინინგულ კვლევებს მხოლოდ ქ. თბილისში დაბადებული ახალშობილებისთვის) ,,საჯარო სამართლის იურიდიული პირის - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის ბალანსზე რიცხული მოძრავი ქონების უსასყიდლო სარგებლობაში გადაცემაზე თანხმობის მიცემის შესახებ“ საქართველოს მთავრობის 2016 წლის 15 აგვისტოს №1645 განკარგულების  (შემდგომში - N1645 განკარგულება) საფუძველზე, სსიპ - ლ.საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნულმა ცენტრმა ( შემდგომში - ცენტრი) აღმოსავლეთ საქართველოს 4 სამშობიარო სახლს (სს „რუსთავის სამშობიარო სახლი“, შპს „სიხარული“ - თელავის სამშობიარო სახლი, სს „იავნანა, შპს „ჯუმბერ გოგიაშვილის კლინიკა“) უსასყიდლოდ, 2 წლის ვადით სარგებლობაში გადასცა ახალშობილთა სმენის სკრინინგის აღჭურვილობა და სახარჯი მასალა, რომელიც ცენტრს, მიზნობრივად, რეგიონული პერინატალური მომსახურების მიმწოდებელ დაწესებულებებში განთავსების  მიზნით, გადასცა „საქართველოში უკანასკნელ დღეთა წმინდანთა იესო ქრისტეს ეკლესიის ფონდმა“, ცენტრსა და ფონდს შორის 2016  წლის 7 ივნისს გაფორმებული მემორანდუმის საფუძველზე.

 	ასევე, ბავშვთა ჯანმრთელობის გაუმჯობესების და ახალშობილთა სმენის სკრინინგზე უნივერსალური ხელმისაწვდომობის უზრუნველყოფის მიზნით, ცვლილება შევიდა „პერინატალური სამსახურების რეგიონალიზაციის დონეებისა და პაციენტის რეფერალის კრიტერიუმების დამტკიცების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2015 წლის 15 იანვრის №01-2/ნ ბრძანებაში (13.11.2017 №01-59/ნ), რომლის საფუძველზე, პერინატალური სერვისის მიმწოდებელ სამედიცინო დაწესებულებებს, 2018 წლის 1 მარტიდან დაევალათ ადგილზე უზრუნველყონ  ახალშობილთა სმენის პირველადი სკრინინგული გამოკვლევა (ოტოაკუსტიკური ემისიის მეთოდით). 
		ამასთან, იმ სამედიცინო დაწესებულებებს, რომლებშიც წინა საანგარიშგებო წლის განმავლობაში მშობიარობათა რაოდენობა იყო 500 და მეტი, მოეთხოვებათ კვლევების ჩატარება უზრუნველყონ საკუთარი აღჭურვილობით, ხოლო იმ დაწესებულებებს, რომლებშიც წინა საანგარიშგებო წლის განმავლობაში დაფიქსირდა 500-ზე ნაკლები მშობიარობა, მიეცათ შესაძლებლობა სერვისის მიწოდება განახორციელონ, როგორც საკუთარი რესურსით, ასევე სხვა მიმწოდებელთან გაფორმებული ხელშეკრულების საფუძველზე. 

	გამომდინარე იქიდან, რომ №1645 განკარგულების თანახმად, სამედიცინო დაწესებულებებისთვის გადაცემული აღჭურვილობით სარგებლობის ვადად განსაზღვრული იყო 2 წელი, ხოლო მის ფარგლებში გაფორმებული ხელშეკრულებების ვადა ამოიწურა მიმდინარე წლის 1 სექტემბერს, მიზანშეწონილად ჩაითვალა წინამდებარე განკარგულების პროექტის მომზადება, რაც მიზნად ისახავს კიდევ 3 წლის ვადით გახანგრძლივებას.

ინფორმაცია ევროკავშირის სამართლებრივი აქტის შესახებ

           პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


პროექტის მიღებით გამოწვეული საფინანსო‑ეკონომიკური შედეგების გაანგარიშება

განკარგულების პროექტის მიღება არ არის დაკავშირებული დამატებითი საბიუჯეტო თანხების გამოყოფასთან. 

პროექტის მოსალოდნელი შედეგები

წარმოდგენილი პროექტის ფარგლებში, პერინატალური მომსახურების მიმწოდებელი 4 რეგიონული დაწესებულება განახორციელებს ახალშობილთა სმენის სკრინინგს, რაც გაზრდის სკრინინგული კვლევებით მოცვის მაჩვენებელს და ერთი მხრივ, უზრუნველყოფს ახალშობილთა სმენის დარღვევების ადრეულ ეტაპზე გამოვლენას, შესაძლებელს გახდის მათ სამკურნალო/სარეაბილიტაციო პროგრამებში დროულ ჩართვას და გაუმჯობესებს სმენის დარღვევების მქონე ბავშვთა ჯანმრთელობის მდგომარეობას, ხოლო მეორე მხრივ ხელს შეუწყობს ახალშობილთა სმენის სკრინინგულ კვლევებზე უნივერსალური ხელმისაწვდომობის მაჩვენებლის მიღწევას. 

პროექტის განხორციელების ვადები
პროექტის განხორციელების ვადაა  3 წელი.
 
პროექტის ავტორ(ებ)ი დ წარმდგენი

პროექტის ავტორია სამინისტროს სახელმწიფო კონტროლს დაქვემდებარებული სსიპ – ,,ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი.
პროექტის წარმდგენია საქართველოს ოკუპირებული ტერიტორიებიდან დევნილთა,  შრომის, ჯანმრთელობისა და სოციალური დაცვის სამინისტრო.

